
Aħbarijiet Tabelli Metodoloġija

Il-Punti ewlenin

B’kollox kienu rreġistrati 35,533 student f ’livelli ta’
edukazzjoni postsekondarja u terzjarja.
Il-biċċa l-kbira tal-istudenti rreġistrati fil-livelli
postsekondarji u terzjarji kienu nisa (52.4 fil-mija).
L-istudenti barranin kienu jammontaw għal 35.3 fil-mija
tal-istudenti kollha rreġistrati fil-livelli postsekondarji u
terzjarji.
Ftit aktar minn nofs l-istudenti fil-livelli postsekondarji
kienu rreġistrati f ’korsijiet jew programmi ta’ xeħta
vokazzjonali (55.4 fil-mija).
L-akbar sehem ta’ reġistrazzjonijiet terzjarji kien
magħmul minn studenti ta’ bejn l-20 u l-24 sena (38.9
fil-mija).

Il-Kummentarju

Ir-reġistrazzjonijiet ta’ studenti f’istituzzjonijiet postsekondarji u terzjarji tul is-sena akkademika 2024-

2025 żdiedu bi 8.7 fil-mija fuq is-sena akkademika ta’ qabel, u b’kollox laħqu l-35,533.

Din l-istqarrija tinkludi studenti rreġistrati fl-edukazzjoni formali b’tul minimu ta’ semestru ta’ studju full-time (jew l-ekwivalenti

f’part-time) u li jitwasslu minn Malta. L-istudenti huma magħdudin irrispettivament minn jekk humiex residenti f’Malta jew barra

minn Malta. Il-popolazzjoni ta’ istituzzjonijiet edukattivi meqjusin tinkludi istituzzjonijiet li jwasslu programmi ta’ edukazzjoni

formali minn Malta, kemm online kif ukoll wiċċ imb wiċċ, fil-livell postsekondarju u terzjarju.

In-numru ta’ studenti rreġistrati fil-livell postsekondarju kien ta’ 10,886, filwaqt li 24,647 kienu rreġistrati fl-edukazzjoni terzjarja. L-

ammont taʼ rġiel irreġistrati qabeż dak tan-nisa fl-edukazzjoni postsekondarja bʼ2.7 punti perċentwali, filwaqt li fl-edukazzjoni

terzjarja kien hemm aktar nisa rreġistrati milli rġiel bi 8.3 punti perċentwali (Tabella nru 1).

Studenti post-Sekondarji

Studenti postsekondarji rreġistrati fʼsixth forms u fʼistituzzjonijiet postsekondarji oħra laħqu l-10,886 tul is-sena akkademika

2024-2025, żieda ta’ 4.7 fil-mija fuq is-sena akkademika taʼ qabel (Tabella nru 1). Din is-sena ta’ riferenza kellha iżjed

reġistrazzjonijiet taʼ rġiel milli taʼ nisa fil-livell postsekondarju, bħalma ġara fis-sena akkademika taʼ qabel (Ċart nru 1).

Ċart nru 1. Studenti fil-livell postsekondarju bis-sena akkademika u s-sess

Nota: post-Sekondarja tirreferi għal Livelli 2-4 tal-ISCED; ara nota nru 5 fil-metodoloġija.

L-akbar proporzjon ta’ studenti postsekondarji kellhom inqas minn 20 sena (85.7 fil-mija) (Tabella nru 2). L-istudenti barranin

irreġistrati fl-istituzzjonijiet postsekondarji laħqu l-2,028, li jiġu mat-18.6 fil-mija tal-istudenti kollha rreġistrati fil-livell

postsekondarju (Tabelli nri 3 u 4).

Il-biċċa l-kbira tal-istudenti postsekondarji kienu rreġistrati fʼistituzzjonijiet immexxijin mill-istat (84.5 fil-mija). Ftit aktar min-nofs

l-istudenti kienu rreġistrati fʼkorsijiet jew programmi taʼ xeħta vokazzjonali (55.4 fil-mija) (Tabella nru 5).

Studenti Terzjarji

L-istudenti rreġistrati fʼkorsijiet ta’ livell terzjarju kienu jgħoddu mal-24,647 tul is-sena akkademika 2024-2025, żieda ta’ 10.6 fil-

mija meta mqabblin mas-sena akkademika 2023-2024 (Tabella nru 6). Dehret ukoll żieda fl-għadd sħiħ ta’ istituzzjonijiet

edukattivi li joffru edukazzjoni terzjarja tul din is-sena akkademika (ara nota nru 7 fil-metodoloġija). L-istudenti nisa kienu

jgħoddu mal-54.1 fil-mija tal-istudenti kollha rreġistrati fil-livell terzjarju (Ċart nru 2).

Ċart nru 2. Taqsim perċentwali tal-karatteristiċi tal-profil tal-istudenti fil-livell terzjarju

Noti:

1. Terzjarju jirreferi għal Livelli 5-8 tal-ISCED; ara nota nru 6 fil-metodoloġija.

2. Għal tagħrif dwar l-ISCED ara noti nri 9 u 11 fil-metodoloġija.

In-numru ta’ studenti fʼdan il-livell li kienu qed jistudjaw fuq bażi full-time kien jammonta għal 18,484, jew 75.0 fil-mija tat-total. Ir-

reġistrazzjonijiet part-time żdiedu bi 3.0 fil-mija fuq is-sena akkademika taʼ qabel (Tabella nru 6). L-akbar proporzjon ta’ studenti

fl-edukazzjoni terzjarja kellhom bejn l-20 u l-24 sena (38.9 fil-mija) (Tabella nru 7).

Matul is-sena akkademika 2024-2025, l-istudenti barranin fil-livell terzjarju ammontaw għal 10,513, daqs 42.7 fil-mija tar-

reġistrazzjonijiet terzjarji kollha, fejn 26.7 fil-mija kienu ċittadini mhux tal-UE u 16.0 fil-mija kienu ċittadini oħra tal-UE (Ċart nru 2).

Dan wassal għal żieda ta’ 27.4 fil-mija ta’ studenti barranin fuq is-sena akkademika taʼ qabel (Tabella nru 8).

L-akbar proporzjon ta’ studenti terzjarji kienu qegħdin isegwu korsijiet fʼlivell 6 tal-ISCED (Baċellerat jew ekwivalenti) (49.7 fil-

mija), segwiti minn dawk fʼlivell 7 tal-ISCED (Master’s jew ekwivalenti), bi 32.7 fil-mija. L-istudenti Maltin kienu jiffurmaw il-

maġġoranza tar-reġistrazzjonijiet fʼlivell 6 (Baċellerat jew ekwivalenti) u livell 7 tal-ISCED (Master’s jew ekwivalenti), filwaqt li

fʼlivell 5 (edukazzjoni terzjarja ta’ ċiklu qasir) u fʼlivell 8 tal-ISCED (Dottorat jew ekwivalenti) il-maġġoranza tal-istudenti kienu

ċittadini barranin (57.5 fil-mija u 72.9 fil-mija, rispettivament) (Tabella nru 9). L-istudenti nisa qabżu l-għadd tal-irġiel fʼlivelli 6 u 7

tal-ISCED, filwaqt li istudenti rġiel qabżu l-għadd tan-nisa fʼlivelli 5 u 8 tal-ISCED (Ċart nru 3).

Livell taʼ edukazzjoni (ISCED 2011)

Ċart nru 3. Taqsim perċentwali tal-istudenti fil-livell terzjarju bil-livell tal-ISCED u s-sess

Noti:

1. Terzjarju jirreferi għal Livelli 5-8 tal-ISCED; ara nota nru 6 fil-metodoloġija.

2. Għal tagħrif dwar l-ISCED ara noti nri 9 u 11 fil-metodoloġija.

Fil-livell terzjarju, il-qasam ta’ studju ‘tan-Negozju, amministrazzjoni u liġi’ kien dak l-aktar popolari b’7,885 student, jew 32.0 fil-

mija tal-għadd sħiħ tal-istudenti. Dan kien segwit mill-qasam ‘tas-Saħħa u l-benesseri’ b’5,917-il student, jew 24.0 fil-mija tat-total.

Il-qasam taʼ studju l-anqas popolari fil-livell terzjarju kien dak ta’ ‘Programmi u kwalifiki ġeneriċi’ bʼ0.1 fil-mija biss (Tabella nru

10).

Il-biċċa l-kbira tal-istudenti fʼlivelli 6 u 7 tal-ISCED kienu rreġistrati l-aktar f’istituzzjonijiet immexxijin mill-istat (67.4 fil-mija u 55.0

fil-mija, rispettivament), filwaqt li dawk fʼlivelli 5 u 8 tal-ISCED kienu rreġistrati l-aktar f’istituzzjonijiet indipendenti (78.5 fil-mija u

69.3 fil-mija, rispettivament) (Tabella nru 11). L-oqsma ta’ studju taʼ ‘Programmi u kwalifiki ġeneriċi’, tal-‘Agrikoltura, forestrija,

sajd u veterenija’, u tal-‘Edukazzjoni’ kienu magħmulin l-aktar minn studenti Maltin (96.9 fil-mija, 94.1 fil-mija, u 93.8 fil-mija,

rispettivament) (Tabella nru 12, Ċart nru 4).

Qasam taʼ studju

Ċart nru 4. Taqsim perċentwali tal-istudenti fil-livell terzjarju bil-qasam taʼ studju u ċittadinanza

Noti:

1. Terzjarju jirreferi għal Livelli 5-8 tal-ISCED; ara nota nru 6 fil-metodoloġija.

2. Għal tagħrif dwar il-Qasam ta’ Studju ara noti nri 9 u 11 fil-metodoloġija.

3. Il-persentaġġi jistgħu ma jgħoddux għal mija fil-mija minħabba l-arrotondament.

